
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
রেণু।


প্রেমের রহস্য।






ফাল্গুন উৎসবরাতি, বসন্ত চঞ্চল-

গীত বাদ্য গন্ধ হাসি ঝরে অবিরল 

চৌদিকে আমার; তবু ব্যগ্র আশে ভরি 

উৎসুক নয়ন দুটি রেখেছি প্রহরী 

প্রবেশ দুয়ারে, কতক্ষণে প্রিয়তম, 

আসিয়া উদিবে ধীরে পুর্ণচন্দ্র-সম; 

আনন্দ-নয়ন-পাতে শোভা আজিকার 

সম্পূর্ণ সুন্দর হবে সার্থক আমার!


সহসা ফিরায়ে মুখ হেরিনু পশ্চাতে 

দাঁড়ায়ে রয়েছ তুমি, স্নিগ্ধনেত্র-পাতে 

তৃপ্ত করিয়াছ মোর সকল কামনা: 

আমি অবোধের প্রায় অধীর-বাসনা, 

আছিনু চাহিয়া মিছে সম্মুখে আমার; 

বুঝি নাই পূর্ণ সুখ পশ্চাতে অপার।

	        এই পাতাটি অন্য কোনো ভাষায় উপলব্ধ নয়।

